
Y Croeshoelio: Hanes y Pasg
Themâu: marwolaeth Iesu ar y groes; ffydd; maddeuant
Dweud yr hanes wrth blant.

Mae gan bawb eu harddull eu hunain o gyflwyno gwybodaeth, felly syniadau’n unig sy’n dilyn. Mae croeso i chi addasu y deunydd i’w wneud yn addas i’ch anghenion ar yr amod eich bod yn cadw’r prif neges, sef bod Iesu yn Fab Duw ac er ei fod yn hollol ddieuog ei fod wedi marw ar y groes dros bechodau pawb sy’n credu ynddo. 

Mae’r PowerPoint wedi ei seilio ar benodau o’r 4 efengyl – Mathew 26 a 17; Marc 14 a 15; Luc 22 a 23; Ioan 18 a 19.

Arweiniad/Cyflwyniad: 

Sleid 1: Teitl
Sleid 2: Dw i eisiau dweud hanes arbennig iawn wrthych chi am Iesu Grist. Roedd gan Iesu 12 (ddeuddeg) disgybl – 12 ffrind arbennig oedd yn mynd hefo fo o le i le. Roedden nhw’n gwrando arno’n dysgu pobl am Dduw; roedden nhw’n ei weld o’n gwella pobl; roedden nhw’n nabod Iesu’n well na neb arall. Enw un o’r disgyblion oedd Pedr. Fo sy’n sefyll agosaf at Iesu yn y llun ar y sgrin. Welwch chi Pedr? 
Enw un arall o’r disgyblion oedd Jwdas Iscariot. Jwdas sy’n sefyll yn y gornel chwith isaf o’r llun.

Mae’n bwysig iawn eich bod chi’n cofio’r ddau enw yna...beth oedden nhw? Da iawn – Pedr a Jwdas Iscariot. Er bod Pedr a Jwdas yn ddisgyblion i Iesu, ac yn ei ddilyn o le i le, yn yr hanes dw i am ddweud wrthych chi mae’r ddau yn gwneud pethau drwg, pethau siomedig iawn. Beth am weld be wnaethon nhw?

Sleid 3: Roedd yna lawer o bobl eisiau cael gwared â Iesu, yn enwedig yr arweinwyr crefyddol. Roedden nhw’n genfigennus (yn jealous) ohono. Roedden nhw’n poeni bod y bobl gyffredin i gyd am gredu bod Iesu’n Fab Duw. Doedden nhw ddim eisiau i’r bobl ddilyn Iesu, roedden nhw eisiau i’r bobl eu dilyn nhw! Roedden nhw’n cynllwynio i gael gwared â Iesu. Roedd angen cynllwyn da arnyn nhw achos doedden nhw ddim eisiau i’r bobl gymryd ochr Iesu. Doedden nhw ddim yn siŵr iawn be roedden nhw am ei wneud, na sut oedden nhw am ddal Iesu. Roedden nhw angen rhywun i’w helpu.
Sleid 4: Wel dyma lun! Edrychwch yn ofalus arno. Ydych chi’n gallu gweld be sy’n digwydd? Mae ‘na un o’r disgyblion yn y llun...pa un? Ia, da iawn, Jwdas Iscariot. Mae Jwdas wedi mynd i weld y prif offeiriaid, y bobl sy’n genfigennus o Iesu, a dweud ei fod o’n barod i fradychu Iesu iddyn nhw! Mae o wedi troi yn erbyn Iesu am ei fod o eisiau arian. Mae’r prif offeiriaid yn fodlon rhoi 30 darn arian iddo os bydd o’n eu helpu nhw i arestio Iesu. Ofnadwy ynte! Roedd y prif offeiriaid wrth eu boddau pan glywon nhw be oedd gan Jwdas i’w ddweud.
Sleid 5: Roedd hi’n adeg Gŵyl y Pasg, ac roedd y bobl i gyd yn dathlu gyda pryd o fwyd arbennig. Roedd Iesu a’i ddisgyblion yn dathlu gyda’i gilydd mewn un ystafell fawr. Tra roedden nhw’n rhannu’r bwyd ac yn sgwrsio, dwedodd Iesu wrthyn nhw ei fod o’n gwybod bod un ohonyn nhw am ei fradychu o! Roedd Iesu’n gwybod yn iawn beth roedd Jwdas wedi bod yn ei gynllwynio. Ond roedd Iesu’n gwybod bod y cyfan yn rhan o gynllun Duw ar ei gyfer. Cyn iddyn nhw orffen y swper roedd Jwdas wedi eu gadael.
Dwedodd Iesu rywbeth arall hefyd – bod Pedr yn mynd i droi cefn arno a dweud nad oedd o’n ei nabod. Atebodd Pedr yn bendant, "Wna i byth droi cefn arnat ti”.  Ond roedd Iesu’r un mor bendant, "Wir i ti heno, cyn i'r ceiliog ganu, byddi di wedi gwadu dair gwaith dy fod di'n fy nabod i." 
"Na! Wna i byth wadu mod i'n dy nabod di! " atebodd Pedr, ac roedd y disgyblion eraill i gyd yn dweud yr un peth.
Pwy oedd yn iawn tybed – Iesu neu Pedr?

Sleid 6:  Ar ôl y swper aeth Iesu gyda’i ddisgyblion i le o’r enw Gethsemane – gardd tu allan i Jerwsalem. Dwedodd wrth ei ddisgyblion i eistedd tra oedd o’n mynd i weddïo. Aeth â Pedr, Iago a Ioan hefo fo. Dechreuodd deimlo tristwch mawr am ei fod yn gwybod am gynllwyn Jwdas a’r prif offeiriaid i’w arestio a’i ladd.

“Arhoswch yma i wylio gyda mi," meddai Iesu wrth Pedr, Iago a Ioan. 
Aeth yn ei flaen ychydig a gweddïo ar Dduw am nerth i wynebu beth oedd o’i flaen.
Pan aeth yn ôl at y tri disgybl, roedden nhw'n cysgu! Dyma Iesu’n dweud wrthyn nhw , “Cadwch yn effro, a gweddïwch”. 
Yna aeth i ffwrdd a gweddïo eto, gweddïo iddo gael nerth i wynebu’r amser caled ac anodd oedd o’i flaen.
Pan ddaeth yn ôl yr ail waith, roedd y tri wedi syrthio i gysgu eto – roedden nhw'n methu'n lân â chadw eu llygaid ar agor. Felly gadawodd nhw a mynd i ffwrdd i weddïo yr un peth eto am y drydedd waith. 
Yna daeth yn ôl at ei ddisgyblion a dweud wrthyn nhw, "Dych chi'n cysgu eto? Edrychwch! Mae'r foment wedi dod. Dw i, Mab Duw, ar fin cael fy mradychu a fy arestio. Codwch, gadewch i ni fynd! Mae’r bradwr wedi cyrraedd!"
Sleid 7: Cyrhaeddodd Jwdas Iscariot gyda dynion i arestio Iesu. Roedd Jwdas y bradwr wedi trefnu y byddai’n dangos i’r milwyr pa  ddyn i’w arestio. Unwaith welodd y milwyr arwydd Jwdas dyma nhw’n gafael yn Iesu a'i arestio. Yna dyma'r disgyblion i gyd yn ei adael ac yn dianc. Roedd Iesu ar ei ben ei hun, roedd ei ffrindiau i gyd wedi cael ofn a rhedeg i ffwrdd.
Sleid 8: Penderfynodd Pedr ddilyn Iesu o bell i weld beth fyddai’n digwydd iddo. Aeth i mewn i iard tŷ'r archoffeiriad. Gofynnodd y ferch oedd yn cadw’r drws, “Wyt ti’n un o ddisgyblion y dyn yna?"  A beth oedd ateb Pedr?  (Cofiwch bod Pedr wedi dweud yn bendant na fyddai o byth yn troi ei gefn ar Iesu.) Be dych chi’n feddwl oedd ei ateb pan ofynnodd y ferch, “Wyt ti’n un o ddisgyblion y dyn yna?" Ei ateb oedd: "Nac ydw." 
Roedd hi'n oer, ac roedd y gweithwyr  yn sefyll o gwmpas tân roedden nhw wedi ei gynnau i gadw'n gynnes. Aeth Pedr atyn nhw i gadw'n gynnes. Tra roedd o’n sefyll wrth y tân dyma rhywun yn gofyn iddo, "Wyt ti ddim yn un o'i ddisgyblion e?" Ond gwadu wnaeth Pedr eto, "Nac ydw," meddai. 
Wedyn dyma un o weithwyr yr archoffeiriad yn dweud, “Ti welais i gyda Iesu yn Gethsemane." Ond gwadu wnaeth Pedr eto a dweud, "Dw i ddim yn nabod y dyn yma dych chi'n sôn amdano!".  Y foment honno dyma’r ceiliog yn canu.
Yna cofiodd Pedr eiriau Iesu a dechreuodd grïo/lefain. Iesu oedd yn iawn ynte – roedd o’n gwybod be oedd Pedr am ei wneud cyn iddo ddigwydd. Roedd Pedr mor siomedig ei fod o wedi troi ei gefn ar Iesu.
Sleid 9: Beth ddigwyddodd i Iesu? 
Aeth y prif offeiriaid a fo at Peilat – Peilat oedd y dyn pwysicaf yn yr ardal. Fo oedd yn cynrychioli Cesar a’r Rhufeiniaid yn y wlad. Dyma Peilat yn gwrando ar yr holl hanes yn ofalus iawn a dyma ddwedodd o: “Dw i wedi ei holi o'ch blaen chi i gyd, a dw i'n ei gael yn ddieuog o'r holl gyhuddiadau. Dydy e ddim wedi gwneud unrhyw beth i haeddu marw.” 
Roedd Peilat yn gwybod yn iawn eu bod nhw wedi arestio Iesu am eu bod yn genfigennus (yn jealous) ohono. Roedd o’n gwybod yn iawn nad oedd Iesu wedi gwneud dim byd o’i le. Felly, dylai Peilat fod wedi gadael i Iesu fynd yn rhydd. Ond wnaeth o ddim. Roedd o eisiau gollwng Iesu yn rhydd ond roedd y bobl wedi dechrau gweiddi drosodd a throsodd, "Croeshoelia fe! Croeshoelia fe!" Roedd gan Peilat gymaint o ofn y bobl dyma fo’n gwneud be roedden nhw eisiau.
Sleid 10: Dyma’r milwyr yn mynd â Iesu i ffwrdd, ac roedden nhw’n gas iawn ato. Dyma nhw’n tynnu ei ddillad, ei guro a phoeri arno. Wedyn, fe roddon nhw goron o ddrain am ei ben. Yna roedd Iesu’n gorfod cario ei groes ar hyd y ffordd i’r lle roedd o’n mynd i gael ei groeshoelio. Roedd llawer o’i ffrindiau yn gwylio, ac roedden nhw’n drist iawn.
Sleid 11: Roedd na ddau leidr yn cael eu croeshoelio un bob ochr i Iesu. A dyma un yn dweud, “Dyn ni'n haeddu cael ein cosbi am beth wnaethon ni. Ond wnaeth hwn ddim byd o'i le."
Roedd ‘na filwyr Rhufeinig hefyd yn sefyll yn agos at Iesu, wrth y groes.  Pan welodd y capten sut buodd Iesu farw, ei eiriau oedd, "Mab Duw oedd y dyn yma, reit siŵr!" Roedden nhw wedi deall mai Mab Duw oedd Iesu a’i fod o’n marw fel rhan o gynllun Duw ar gyfer achub pobl y byd a rhoi cyfle iddyn nhw i fynd i’r nefoedd.
Sleid 12: Ychydig cyn iddi nosi, dyma ddyn o’r enw Joseff – dyn cyfoethog o Arimathea oedd yn un o ddilynwyr Iesu – yn mynd at Peilat i ofyn am ganiatâd i gladdu corff Iesu. Cafodd ganiatâd Peilat, ac aeth Joseff a’i ffrind Nicodemus, i nôl y corff. Dyma nhw’n lapio corff Iesu mewn lliain glân. Wedyn dyma nhw'n rhoi corff Iesu i orwedd mewn bedd newydd, un wedi ei naddu yn y graig. Ar ôl rholio carreg drom dros geg y bedd, aethon nhw adre. 
Sleid 13: Nid dyma ddiwedd hanes Iesu, o na! Y tro nesaf cawn glywed be ddigwyddodd ddau ddiwrnod ar ôl i Iesu gael ei roi yn y bedd. 
(Rhag ofn na fydd pawb yn dod yn ôl i wrando ar weddill yr hanes mae’n bwysig dweud yn gryno bod Iesu wedi dod yn ôl yn fyw ar y trydydd dydd, ac wedi cael ei weld gan dros 500 o bobl. Mae’n bwysig dweud bod Iesu’n fyw, ac er nad ydyn ni’n gallu ei weld, mae o’n ein caru ni ac yn gwrando ar ein gweddïau ni.)
Gweddïwn: Diolch i Ti o Dduw am yrru Iesu Grist i’r byd. Diolch ein bod ni’n gallu cael maddeuant am ein pechodau dim ond i ni gredu ynddo. Er ei fod wedi byw bywyd perffaith ar y ddaear roedd o’n fodlon marw ar y groes yn ein lle ni, fel ein bod ni’n cael gyfle i ddod i adnabod Duw. Helpa ni i ddeall bod mwy i’r Pasg na wyau siocled.  Mae’r Pasg yn amser i ddathlu bywyd a marwolaeth Iesu Grist, ac i ddiolch ei fod wedi marw trosom ni. Amen.

